
6160

цели, если совершается во имя идеалов, внедренных в сознание народа литературой, 
«не подчиненной никаким тактическим соображениям, <…> свободной от давления 
и справа, и слева» [3]. Сходного убеждения придерживается И. Ясинский (Максим 
Белинский), который считает, что революционный потенциал произведения, не обра-
щенного к революции, но созданного по канонам самоценного искусства, существенно 
превосходит возможности ангажированного произведения на революционную тему. 
«Поэма «Художник-дьявол» Бальмонта была гораздо революционнее жалких стихот-
ворений его против самодержавия и к рабочим, напечатанных в «Красном Знамени» 
[3], – пишет респондент, развивая суждение К. Чуковского о том, что Бальмонту лучше 
запереться в башне с цветными стеклами, не заботится о целях своего «песнотворче-
ства», чем создавать революционные стихи, наполненные «такими трафаретными вы-
криками, что будь они сказаны в прозе, они поразили бы убогостью мысли» [4]. 

Вообще образ мыслей сторонников этого подхода очень близок эстетическим 
взглядам К. Чуковского. Однако в отличие от критика они, культивируя идею само-
ценности искусства, воспринимают ее не как полезную для художника иллюзию, а 
в качестве бесспорной истины. 

Многообразие высказанных в ходе дискуссии точек зрения свидетельствует 
о сложности и многогранности поднятой в газете темы. Активные, пусть и не всегда 
убедительные выступления ряда участников анкетирования в защиту чистого искус-
ства показывают, что в эпохи социальных потрясений эта концепция сохраняет / обре-
тает актуальность для тех, кому небезразлична судьба литературы.

Данько В. А., Кулiковiч У. І. (Мiнск, Беларусь)
ЛЮСТРАЦЫI Ў ЗБОРНIКУ ВЕРШАЎ МАКСIМА ТАНКА «БЛIКI СОНЦА» 

Пра тое, што iлюстрацыi мусяць быць абавязковым элементам выданняў для 
дзяцей выдаўцы i аўтары ўсвядомiлi даўно. Асаблiва пасля выхаду ў 1865 г. рама-
на «Алiсiны прыгоды ў дзiвоснай краiне», або «Алiса ў краiне цудаў» (англ.: Alice’s 
Adventures in Wonderland) англiйскага пiсьменнiка Чарльза Лютвiджа Доджсана, 
(псеўданiм Льюiс Кэрал). «Я думаю, – пiша наш сучаснiк Ц. Яланскi, – что иллюстра-
ции – обязательный элемент оформления книги. Это же книга, а не кирпич, инстру-
мент и продукт культуры, так сказать. У книги должна быть обложка, заголовок, 
номера страниц, прочие элементы, ну и художественное оформление, конечно!» [1].

Зборнiк М. Танка «Блiкi сонца» [2] быў надрукаваны ў 1997 г. выдавецтвам «Юна-
цтва», якое спецыялiзавалася на падрыхтоўцы i выданнi дзiцячай лiтаратуры для 
дашкольнiкаў i школьнiкаў [3] вялiкiм па сённяшнiх мерках тыражом 8 000 асобнiкаў. 
Чытацкi адрас кнiгi – дзецi дашкольнага i малодшага школьнага ўзросту. Рэдактарам 
выдання з’яўляўся вядомы сёння пiсьменнiк Уладзiмiр Карызна, а мастаком – зна-
камiты спецыялiст у галiне кнiжнай графiкi малых формаў i экслiбрыса Мiкола Рыжы 
(1953–2017). Гэтыя творчы людзi, на наш погляд, i дапамаглi стварыць якаснае, цiка-
вае, пазнавальнае выданне, здольнае выхоўваць у дзяцей густ i развiваць здольнасцi.

Ілюстрацыяй прынята лiчыць малюнак, гравюру, схему, дыяграму, фатаграфiю цi 
любую iншую выяву, якiя ўдакладняюць тэкст. Выкарыстоўваюцца iлюстрацыi для 
перадачы эмацыйнай атмасферы мастацкага творы, дэманстрацыi аб’ектаў, апiсаных 
у кнiзе, адлюстравання пакрокавых iнструкцый у тэхнiчнай дакументацыi [4]. З раз-
вiццём iнфармацыйных тэхналогiй iлюстрацыям адводзiцца важнае месца не толькi 
на палiграфiчнай прадукцыi, але i на старонках сайтаў, падчас выступленняў, лекцый 
або прэзентацый.

Галоўнае прызначэнне iлюстрацыi – вiзуальнае ўвасабленне iдэi аўтара лiтаратур-
нага твора. Гэта самае ўвасабленне будзе поўным, калi цалкам выяўляюцца тры ас-
ноўныя функцыi iлюстрацый: iнфармацыйная, эмацыйна-псiхалагiчная, эстэтычная. 

Інфармацыйны эфект iлюстрацый дасягаецца тым, што ўсе малюнкi ў кнiзе ство-
раны з улiкам узроставых асаблiвасцей маленькага чытача, якасна надрукаваны, зруч-
на размешаны, зразумелыя для яго, уключаюць мноства дэталяў, якiя характарызуюць 
герояў, антураж, час i месца дзеяння. Даюць дзiцяцi ўяўленне пра сюжэт, асоб, поўна 
раскрываюць задуму аўтара. Напрыклад, афармленне вокладкi, дзе паказаны хлопчык 
у акружэннi вожыка, сарокi, вавёркi, iншых жывёл i птушак, адлюстроўвае характар 
усяго зборнiка. Яно дазваляе спрагназаваць, што героямi вершаваных твораў будуць 
дзяўчынкi i хлопчыкi, звяры i птушкi, родныя краявiды, што прыгажосць беларускай 
прыроды будзе апiсана тут у розныя поры года: зiмой, вясной, летам, восенню. 

І чытацкае прадчуванне апраўдваецца, не падманваецца. Так, перад вершам «Ся-
род лясоў Наднёманскiх…» знаходзiцца малюнак з прыгожай дзяўчынкай. Мы разу-
меем, што гаворка будзе iсцi пра яе. І сапраўды, у вершы расказваецца пра дачушку 
леснiка Верачку, якая «дружыць з дрэвамi, з птушынаю сям’ёй». Перад творам «Дзед 
i шчупак» намаляваны той самы шчупак з месяцам у роце, бо ў творы гэты шчупак 
пастаянна падманвае дзеда i з’ядае ўсе зоркi i месяц. У канцы народнай казкi «Конь 
i леў» ёсць такiя радкi: «Ён буланага вярнуў / Зноў у стайню – у дом / І ўвесь век 
яго кармiў / Сенам ды аўсом». Пасля iх дзiця можа пабачыць, як выглядаюць кошык 
аўса i падковы ад такога самага «буланага», якiя выратавалi жыццё каню i яго гаспа-
дару. Што такое ракета, компас, кiй маленькаму чытачу дапамагаюць зразумець тры 
аборачныя iлюстрацыi гэтых прадметаў да твора «Былiна пра Мураша Бадзiню». У 
вершы расказваецца пра буслоў, якiя бачылi i чулi, як ракета пралятала над iмi, а ком-
пас i кiй узяў з сабою i «адправiўся ў дарогу» галоўны герой Мураш Бадзiня.

Эмацыйна-псiхалагiчная функцыя iлюстрацый – асноўная ў кнiзе Максiма Танка. 
Разглядаючы па-майстэрску створаныя малюнкi, чытач атрымлiвае эмацыйныя ўражан-
нi не толькi ад тэксту, але i ад мастацкага суправаджэння (iлюстрацый), ад афармлення 
ўсёй кнiгi. Рэалiзуюць такую функцыю, як правiла, паласныя iлюстрацыi, якiмi прынята 
лiчыць выявы прадметаў на ўсю старонку кнiгi. Іх у зборнiку шэсць. Напрыклад, на ад-
ной з iх да твора «Казка пра Музыку» мы бачым важны эмацыйна-псiхалагiчны момант, 
своеасаблiвую кульмiнацыю твора: змяя, што падпаўзае да хлопчыка, якi стаiць каля 
дрэва.

Не менш важная для дзiцячай кнiгi i эстэтычная функцыя iлюстрацый. Створаныя 
прафесiйным мастаком вобразы дзяцей, прыроды самi па сабе з’яўляюцца ў аналi-
заваным выданнi прадметам мастацтва i разам са шрыфтам, вiньеткамi, палямi, як 
слушна адзначаюць даследчыкi, «ствараюць адзiны ансамбль, фармiруюць эстэты-
ку кнiгi» [5]. Калi мы пачынаем чытаць зборнiк, то адразу ж бачым каля першага 
верша «Ёсць такая зямля» iлюстрацыю-застаўку, на якой адлюстраваны звычайны 
дом, дрэвы i сцежка – усё тое, з чым сутыкаецца дзiця, калi пачынае пазнаваць свет. 
Ілюстрацыi-застаўкi змяшчаюцца спачатку твора разам з тэкстам, азначаюць па-
чатак новага верша, адлучаюцца ад тэксту белым полем. Дадзеныя малюнкi дапама-
гаюць чытачу засяродзiць увагу на новым матэрыяле i даюць чытачам магчымасць 

зразумець, пра што будзе iсцi гаворка ў вершы. Усяго iлюстрацый-заставак у збор-
нiку 38. Найбольшая колькасць тых, дзе намаляваны жывёлы i птушкi (12), раслiны 
i кветкi (11). Цiкава, што выяў дзяўчынак i хлопчыкаў тут аднолькавая колькасць: на 
трох паказаны хлопчыкi i на трох дзяўчынкi.

У зборнiку М. Танка «Блiкi сонца» было выяўлена 70 вершаў i 59 IЛЮСТРАЦЫЙ, 
ЯКIЯ НАПОЎНIЦУ РЭАЛIЗУЮЦЬ ТРЫ АСНОЎНЫЯ ФУНКЦЫI МАЛЮНКАЎ ДА 
МАСТАЦКIХ ТВОРАЎ: iнфармацыйную, эмацыйна-псiхалагiчную, эстэтычную. 

Сярод тыпаў iлюстрацый у кнiзе найбольшая колькасць сюжэтна-тэматычных 
iлюстрацый-заставак i iлюстрацый-канцовак, на якiх паказана беларуская прыро-
да, шчаслiвыя цiкаўныя дзецi, звяры i птушкi. Прызначэнне такога iлюстрацыйнага 
матэрыялу – дапамагчы маленькаму чытачу засяродзiць увагу на змесце твора, параз-
важаць над тэмай, раскрыць метафарычнасць воразаў, убачыць асацыятыўнасць i на-
цыянальны каларыт вершаў паэта.

Паласныя iлюстрацыi зборнiка, як правiла, закрытыя i размешчаны сярод вер-
шаў. На iх паказаны найбольш значныя падзеi твораў. Разваротных i абарочных iлю-
страцый, функцыя якiх адлюстраваць менш значныя падзеi твора, у зборнiку няма. 

Дрозд Д. Я. (Мiнск, Беларусь)
АГIЧНАЯ АСНОВА БЕЛАРУСКАЙ ВЯСЕЛЬНАЙ АБРАДНАСЦI

Прысутнасць магiчных рытуалаў i дзействаў у вясельнай абраднасцi абу-
моўлена неабходнасцю ўздзеяння на жыццёвыя сiлы чагосьцi звышнатуральнага, 
больш моцнага, чым практычная дзейнасць чалавека. Магiчныя дзеяннi надзвычай 
разнастайныя. Адны з iх уяўляюць сабой вельмi простыя рухi, жэсты, словы; другiя 
характарызуюцца сiнтэзам розных сродкаў i прыёмаў (пераправанне, чытанне склада-
ных слоўных формул, спецыфiчныя дзеяннi i атрыбутыка).

Па сваёй мэтавай накiраванасцi сакральныя дзействы, якiя ўключаюцца ў склад 
вясельнай абраднасцi адпавядаюць наступным вiдам магii: любоўнай, ахоўнай, пра-
дуцыруючай магii «першага дня». На жаль, да нас дайшлi толькi iх рэшткi, якiя стра-
цiлi сваю былую семантыку i прызначэнне. Іх тэхнiка выканання стала надзвычай 
простай. Любоўная магiя звязана з вераю ў iснаванне звышнатуральных апекуноў 
кахання i шлюбу (стыхii i з’явы прыроды, некаторыя прадстаўнiкi жывёльнага свету, 
святыя). Гэта адзiн з самых устойлiвых i папулярных вiдаў, што тлумачыцца крынi-
цай яго ўзнiкнення – спрадвечнымi адносiнамi памiж поламi. Ахоўная магiя павiн-

на аберагчы маладую пару ад уздзеяння лiхiх сiлаў, што надзвычай важна падчас iх 
далучэння да новай сацыяльнай якасцi. Прадуцыруючая, як i магiя «першага дня», 
заклiкана забяспечыць сям’ю плоднасцю, багаццем, шчасцем, спрытам гаспадароў 
у працы, iх добрымi адносiнамi з родам i суседзямi.

Любоўная магiя заключае ў сабе сiнтэз магiчных законаў падабенства i кантакту, 
узаемаадносiны якiх лiчылiся найбольш спрыяльнымi для дасягнення пастаўленай 
мэты. З iм цесна звязаныя такiя магiчныя з’явы, як любоўная варажба, тлумачэнне 
прыкметаў i сноў, вербальны сродак уздзеяння («прысушкi», «адсушкi») i розныя 
магiчныя дзействы, цесна звязаныя з выкананнем асноўнага рытуалу. Згодна з паста-
ноўкаю канчатковых мэт, вышэйзгаданыя састаўныя часткi знайшлi арганiчную су-
вязь з часам падрыхтоўкi да вяселля i самой урачыстасцю, пры гэтым трэба заўважы-
ць, што варажба i расшыфроўка сноў i прыкметаў у большасцi выпадкаў належыць да 
перадвясельнага перыяду, у той час як астатнiя прыёмы шырока прымянялiся пры па-
дрыхтоўцы i правядзеннi цырымонii, калi з найвялiкшай шчырасцю шукалi падтрым-
ку звышнатуральных сiлаў, бо «тры днi вяселля», як уяўлялi, вызначаюць характар 
будучага сямейнага жыцця маладой пары.

Нашы продкi верылi, што калi зрабiць пэўныя дзеяннi тыпу скручвання, злiвання, 
ссыпання, звядзення, то можна будзе чакаць добрых вынiкаў i пры зводзiнах маладых. 
лiчылi, што падчас вяселля (пераломны момант у жыццi маладой пары, якi вызначае 
iх будучае жыццё) дзяўчына i хлопец павiнны заўсёды быць разам, як мага блiжэй ад-
зiн да аднаго, каб i ў далейшым жыць у згодзе i шчасцi. «У нас сягоння васкрэсенне, 
/ Начынаецца Манечкiна вяселле. / Вiно з мёдам злiваецца на пiццё, / Пара людзей 
злучаецца на жыццё» [2, с. 304].

Падчас сватання галоўнай мэтай выканання магiчных дзеянняў было забеспячэн-
не поспехаў у дадзенай справе. Перад тым, як адправiцца ў сваты, маладыя цi хто-не-
будзь з яго родных чытаў замову, каб не атрымаць адмовы. «Сват апярэзваўся сала-
мяным путам, дзеля таго, каб Бог дапамог спутаць маладых» [1, с. 191] (№ 752). У 
некаторых мясцовасцях хлопец дарыў дзяўчыне лапцi цi пояс, якiя сам плёў. Пры 
гэтым пра сябе чытаў пэўную слоўную формулу, дзе прасiў звышнатуральныя сiлы 
дапамагчы яму «сплесцi», «скруцiць» сваё жыццё з жыццём дзяўчыны.

Збiраючыся да шлюбу, маладая цi яе сяброўкi непрыкметна ўкалвалi ў шлюбнае 
адзенне iголку з абкручанай вакол яе нiткай, каб «скруцiць» (злучыць) пару. Выход-
зячы з хаты, дзяўчына пераступала праз замкнуты замок, якi потым хавалi, а ключ ад 
яго тапiлi ў калодзеж (неразрыўнасць сямейнага саюзу).

З храма маладыя ехалi ў адной павозцы, каб быць разам усё жыццё. Дарэчы, на 
вяселлi маладая пара павiнна была заўсёды быць разам, не прапускаць нiкога памiж 
сабой. «Просты народ верыў, што калi мiж жанiхом i нявестай хто-небудзь цi руку, цi 
наўмысна яшчэ што-небудзь працiсне – будзе разлад» [1, с. 217] (№ 884).

Падчас застолля маладыя ядуць з адной мiскi, п’юць з адной чаркi. У некаторых 
мясцовасцях яны павiнны сядзець за сталом, узяўшыся за рукi. Пры гэтым рука мала-
дога, як гаспадара ў сям’i накрывала руку дзяўчыны.

Магiчную функцыю мелi i пажаданнi маладым, якiя выказвалi госцi: «дару торбу 
грэчкi, каб памiж маладымi не было нiякай спрэчкi», «дару цябе дугой, каб не хадзiў 
да другой», « каб малодка i малады жылi як галубы».

Выкарыстанне праёмаў i сродкаў ахоўнай магii характэрна для ўсiх этапаў белару-
скага вяселля. Але асаблiвая iх сканцэнтраванасць уласцiва абрадам, якiя выконвалiся 
да вянчання, падчас вясельнага застолля, ад’езду маладой да маладога i перад першай 
шлюбнай ноччу.

У зборную суботу сяброўкi маладой рыхтавалi для яе вясельны ўбор. Гэтай справе 
ўдзялялi вялiкую ўвагу, бо ў гэтым адзеннi дзяўчына правядзе ўвесь наступны дзень, 

